
        
            
                
            
        

    
	Л. Н. ТОЛСТОЙ

	 

	АЛЬБЕРТ

	 

	“Улсын Хэвлэлийн газар” Улаанбаатар хотноо 1982 онд эрхлэн хэвлүүлсэн “Л. Н. ТОЛСТОЙ : “ӨГҮҮЛЛЭГҮҮД” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Л. Н. ТОЛСТОЙ : ӨГҮҮЛЛЭГҮҮД (“Улсын Хэвлэлийн газар” Улаанбаатар 1982) номын өмнөх үг

	 

	Аль ч үеийн хүмүүс зохиол бүтээлийг нь амтархан уншиж, дэлхийн уран зохиолын санд хүндтэй байр эзэлдэг уран бүтээл туурвисан зохиолчдын нэгэнд оросын нэрт зохиолч Л. Н. Толстой зүй ёсоор тооцогддог билээ. Түүний зохиолыг манай гарагийн соёлт улс орон бүрд орчуулан уншигчдын хүртээл болгосоор ирлээ.

	Манай уншигчид ч түүний бүтээлээс, тухайлбал: “Дайн ба энх», “Анна Каренина», “Сэхээрэлт” роман “Хаджи-Мурат», “Кавказад олзлогдсон хүн», “Найрын дараа” зэрэг өгүүллэг, туужийг нь амтархан уншсан билээ.

	Энэ удаа, дэлхийн сонгодог зохиолчдын бүтээлээс эх хэлээрээ унших хүсэлд хөтлөгдөн буй уншигч нартаа зориулж Л. Н. Толстойн урьд нь орчуулагдаагүй зарим өгүүллэгийн жижиг түүврийг өргөн барьж байна.



	



	С. Бадраагийн орчуулга

	 


I

	Таван баян, залуу хүн Петербургийн нэгэн цэнгээний газар зугаацаар шөнийн гурван цагт ирэв.

	Тэр газар, шампан дарс олныг хоосолсон агаад тэнд буй ноёдын ихэнх нь нэн залуу, эмс нь цөм аруухан, төгөлдөр баян хуур, хийл хөгжимд бүжгийн аялгуу тасралтгүй эгшиглэн, бүжиг шуугиан үл тасалдах авч нэг л аягүй, уйтгартай хүн болгонд яагаад ч юм (ер нь голдуу тэгдэг болой) нэг л биш, нэг л дэмий юм шиг санагдах ажгуу.

	Тэд уг цэнгэлийг хөгжөөнтэй болгох гэж хэдэнтээ хүчилсэн боловч цаанаасаа хуурмаг юм болохоор улам ч уйтгартай болж байлаа.

	Өнөө тавын нэг нь уг байдлыг хараад оройжингоо их л дургүй, өөртөө ч, өрөөл бусдад ч сэтгэл дундуур байсан тул босож, бүрх малгайгаа олж тавиад тэндээс сэмхэн одох санаатай гарав.

	Үүдний танхимд нэг ч хүн байсангүй атал хажуугийн тасалгаанд, хаалганы цаана эр эм хоёр хэрэлдэх чимээ дуулаад мань залуу зогсож чагнавал,

	— Гарч болохгүй, зочид байна хэмээн эмэгтэйн дуу гарахад,

	— Тавь л даа, би яах ч үгүй! хэмээн эрэгтэй хүний доройхон дуу гарчээ.

	— Авхайтны зөвшөөрөлгүйгээр чамайг яасан ч гаргахгүй. Чи хаашаа зүтгээд байгаа юм бэ? Ямар хачин амьтан бэ! хэмээн эмэгтэйн дуу дахин гарна.

	Гэтэл хаалга түрхийтэл нээгдэн нэг хачин эр зогсож байгаа харагдав. Гэрийн шивэгчин эм зочныг харангуут өнөө хүнийг чангааж татлахаа больсонд жигтэй хүн их л мятархай нахилзан ёслоод гуйвалдсаар дотогш оров. Тэр хачин эр дунд зэргийн нуруутай, бөгтөр шувтан ууцтай, ширэлдсэн урт үстэй хүн байжээ. Богинохон хүрэм өмсөж, уранхай жадгар өмдний дээр тоос шороо болсон бахим савхин гутал углажээ. Зангиа нь дээс адил мушгирч нарийхан урт хүзүүг нь боож, хир болсон цамцны ханцуй ясан гарыг даган цухуйжээ. Гэвч хэдийгээр жигтэйхэн шалчгар туранхай хүн боловч нүүр царай ялдамхан, цагаахан, тэр ч байтугай хацар нь шингэхэн хар сахал, хуузны нь цаанаас идрийн улаа бутран харагдмуй. Сэгсгэр үс нь босоод хачин цэвэрхэн, нарийхан дух ил гарчээ. Хархан нүд нь ихэд алжаасан янзтай үзэгдэвч бас ч ихэмсэг ажгуу. Нүдний нь харц шингэн сахлын доороос цухуйх уруулын нь инээвхийлэх хөдөлгөөн лүгээ үзэсгэлэнтэйеэ зохилджээ. 

	Тэр хачин хүн хэд алхсанаа зогсож сайх залуу руу эргэн хараад инээмсэглэв. Тэр бээр их л ядан инээвхийлж байх шиг атал нүүр царай нь жигтэй сайхан туяаран ирэхэд мөнөөхөн залуу хүн урдаас нь өөрийн эрхгүй мөн инээмсэглэв.

	Хачин хүн бүжгийн танхимд ормогц сайх залуу

	— Энэ юун хүн юм бэ? гэж шивэгчнээс шивгэнэн асуув.

	— Театрын нэг солиотой хөгжимчин. Манай эзэгтэйнхээр хааяа ирдэг юм гэж шивэгчин хариулав.

	Гэтэл бүжгийн танхимаас,

	— Делесов, чи хаачив аа? гэж дуудсанд залуу эр даруй бүжгийн танхимд эгж оров.

	Өнөө хөгжимчин танхимын үүдэнд зогсоод бүжиглэн буй улсыг инээмсэглэн харж, хөлөөр товшиж байхыг үзвэл их л жаргалтай байгаа байдал илт.

	— Та бүжиглээч! гэж зочдын хэн нэгэн түүнд хэлэв.

	Хөгжимчин мэхийн ёслоод яах вэ гэсэн шиг гэрийн эзэгтэйг харав.

	— Тэг, тэг. Ноёд урьж байхад бүжиглэхгүй яах вэ гэж гэрийн эзэн авхай дуугарав.

	Хөгжимчний турьгүй туранхай гар хөл гэнэт чангарч, тэр бээр нүд ирмэн инээмсэглэж, танхимын дотуур эв хавгүй татвалзан цовхорч гарав. Кадриль хэмээх бүжиг ид дундаа орж байтал нэгэн гоёмсог бүждэг, сэтгэл хөөрсөн офицер мөнөөхөн хөгжимчнийг ууцаараа санамсаргүй дайрч орхив. Хөгжимчний цуцсан чөрчгөр хөл биеэ даасангүй, хажуу тийш хэдэнтээ гуйвалдан алхаад шалан дээр тэрий буун гулдайн унав. Хэдийгээр пидхийх их чимээ гарсан боловч тэнд байгсад анхандаа бараг цөм нирхийтэл инээлдэв.

	Гэтэл хөгжимчин боссонгүй. Зочид чимээ аниргүй болж, хөгжим ч зогсов. Делесов, гэрийн эзэгтэй хоёр хамгийн түрүүнд ухасхийн очиж үзвэл хөгжимчин маань тохой дээрээ тулаад их л зовуурьтайгаар шал ширтэнэ. Түүнийг өргөн босгож сандал дээр суулгатал ясан гараараа үсээ хурдан хурдан илж инээмсэглэвч хүний асуусанд үл хариулна.

	— Ноён Альберт! Та биеэ гэмтээж орхив уу? Хаанаа гэмтээж орхив? Би хэлээгүй юу, бүжиглэх хэрэггүй л байсан юм гээд гэрийн эзэн авхай зочдод хандаж, — Энэ ийм л сулдгархан эр хоёр хөл дээрээ дөнгөн данган тогтож явдаг хүн юм гэв.

	— Энэ юун хүн юм бэ?

	— Ядуу дорой нэг жүжигчин хүн. Уг нь тун сайн хөвгүүн атал ийм л хөөрхийлөлтэй болчихсон амьтан даа.

	Гэрийн эзэн авхай мөнөөхөн хөгжимчний дэргэд зовох ч үгүй хээвнэг ингэж ярьж байв. Хөгжимчин сая сэхээ авч ямар нэгэн юмнаас айсан мэт биеэ хураагаад тойрон зогссон улсыг түлхлэн,

	— Би зүв зүгээр гэж өгүүлээд сандал дээрээс арайхийн босох нь тэр.

	Чингээд шалан дээр ойчихдоо огтхон ч өвдсөн явдалгүй гэж үзүүлэх гэж танхимын голд очиж дахин цовхрох гэсэн авч бас л найгалзан унахыг завдсанд хүмүүс амжин түшиж авав.

	Хүн болгоны сэтгэл тавгүй болж түүнийг ширтэн дуугаа хураацгаав.

	Хөгжимчний харц дахин бүдгэрч олны дунд буйгаа ч мартаж орхиод хоёр өвдгөө илж байснаа гэнэт тэргүүнээ өргөж, чичирч салганасан хөлөө урагш тавьж, мөнөөхөн янзаараа үсээ эвгүй илээд хийл хөгжимчний хажууд очиж, хөгжмийг нь аваад,

	— Би зүв зүгээр! хэмээн дахин өгүүлж, — Ноёд оо! Жаахан хөгжим сонсоцгооё гэлээ.

	Зочдын өвөр хоорондоо ярилцах нь,

	— Юутай хачин хүн бэ!

	— Энэ золгүй амьтан учиргүй их авьяас билигтэй хүн байгаад балрах гэж байгаа юм биш үү!

	— Хайран хүн, хайран хүн гэлцэв.

	— Яасан аруухан царайтай хүн бэ! Энэ хүнд ямар нэг ер бусын юм ч бий дээ! Одоо харцгаая гэж Делесов хэлэв.

	II

	Альберт энэхэн үес хэнийг ч анзаарсангүй хийлээ мөрөндөө тулгаад төгөлдөр баян хуурын дэргэдүүр аяархан алхлах зуур хөгжмөө хөглөж байвай. Уруулаа тас жимийж, нүдээ аньсан агаад түүний ясан хэдрэг бодсон ууц нуруу, урт цагаан хүзүү, майга хөл, сэгсгэр хар үсийг харахад нэн хачин харагдавч хүний инээд хүрэхээр юм юу ч алга ажгуу. Хийлээ хөглөөд нэгэн найруу эгшиг цогтойгоор авч, түүнийг дагаж хөгжимдөхөөр завдан буй төгөлдөр баян хуурчид хандаж,

	— “Mélancolie G-dur!»1 хэмээн их л захирангуй өгүүлэв.

	Чингэснээ тийнхүү тушаангуй өгүүлсэндээ өршөөл эрсэн мэт агшнаа инээмсэглэн, инээмсэглэсэн чигээрээ олныг тойруулан харж, хийлийн нум барьсан гараараа үсээ илээд төгөлдөр баян хуурын нэгэн өнцөгт зогсоод хийлийн утсыг жигдхэн хөрөөдөж эхлэв. Тасалгааны дотор ариун тунгалаг эгшиг дуун үүсэж нам жим болов.

	Хуурын эгшиг улам бүр чөлөөтэй, улам бүр гоёмсгоор урсан гарч, чагнан буй хүн бүхний дотор ямар нэгэн санаагд оромгүй сэтгэлийг амруулах гэрэл сацрах шиг болвой.  Нэг ч хуурмаг, нэг ч айзамгүй эгшиг дуун эс гарах агаад хуурын утаснаас гарах эгшиг дуу бүхэн цөм тод, яруу сайхан утга төгөлдөр агаад эгшиг дуун хэрхэн улам бүр өрнөж байхыг хүн бүр дув дуугай их л итгэл найдвартай чагнаж байлаа. Хүмүүс уйтгар гуниг, шуугиант уймрал, сэтгэлийн зүүд нойрноос нэг мэдэхэд гараад хэдийн огоорон шал өмнөө ертөнцөд живэн орж байх мэт. Хүмүүс тэрхүү яруу эгшгийг чагнаад өнгөрсөн явдлаа сэм сэм санагалзан, ямар нэгэн жаргалтай явдлаа шуналтайгаар дурсан санаж, эрх мэдэл, жавхлангийн хязгааргүй хэрэгцээ, гайхал бишрэл, амсаж ханаагүй янаг хайр, уйтгар гунигийн сэтгэлд автаж байв. Хөгжмийн яруу эгшиг зарим үе ялдам гунигтай, зарим үе өрнүүн бадруун их л чөлөөтэй урсан урсан гарах бөгөөд хүмүүс тэрхүү эгшиг дууг чагнаж байгаа биш, харин хүн бүхний сэтгэлд хэдийн мэдэх атал анх удаа сонсож буй яруу найргийн яруу сайхан урсгал цутган байх шит болж байвай. Альберт тоглох тусмаа хөгжмийн эгшгийг улам улам өргөж байв. Сайх эр тийм царай муутай, хачин хүн хэрхэвч биш авай. Хийлээ эрүүндээ чанга хавчаад өөрийн урсган гаргаж буй яруу эгшиг дууг их л тачаангуй чагнан, хөлөө тэв тэв дэвсэлнэ. Заримдаа байдгаараа цэх шулуун болж, заримдаа их л доор нахилзан бөхөлзөнө. Чанга гэгч хөвчлөн нугалсан солгой гар нь тэр чигээрээ хөшсөн мэт санагдах агаад зөвхөн ясан хэдрэг хуруу нь чичирхийлэн яралзаад нөгөө баруун гар нь жигд, гоёмсог, бараг харагдахгүйгээр жирэлзэх бөлгөө. Царай нь үргэлж хөхиүнээр гялалзан, нүд нь гал цог адил бадраад хамрын нь нүх сарталзан, хөгжмийн яруу жаргалд сэтгэл бадран улаан уруул нь өмөлзөж байв.

	Заримдаа толгойгоо гилжийлгэн хийлэндээ ойртуулж, нүдээ тас аньж, үс нь нүүр лүү нь унжаад агшин зуур жаргалыг эдлэн инээвхийлэхэд царай нь гэрэлтэнэ. Заримдаа агшин зуур толгойгоо өндийлгөн цэх шулуун болж, хөлөө жийж зогсох агаад цэвэрхэн духаа тэнийлгэн, нүдээ цогтой гялбалзуулан олон бүгдийг харахад царайд нь бусдын сэтгэлийг эзэмдэхийн их бахархал, цог жавхлан, ухамсрын гэрэл тодормуй. Төгөлдөр баян хуурч нэг удаа алдаж, буруу хөг гаргасанд хөгжимчний бүх бие, нүүр царайд хачин шаналан гаслах байдал илэрч, хормын төдий хөгжимдөхийг зогсож, бяцхан хүүхэд адил хорсон гомдож шал дэвслэн, “Моль, цемоль!” гэж хашхирах нь тэр! Төгөлдөр хуурч аяыг залруулан чинагш дагалдан хөгжимдсөнд Альберт нүдээ аниад аанай агшин зуур өөрийгөө, өрөөл бусдыг, энэ хорвоог огоорон умартаж, яруу эгшгийн амтат жаргалыг дахин эдлэх нь тэр буюу.

	Альбертыг тийнхүү хөгжимдөж байхад танхимд байгсад цөм таг дуугай сүслэн биширч, чухам тэрхүү хөг аялгуугаар амьдран амьсгалж байх шиг санагдмуй.

	Мөнөөхөн наргиа офицер цонхны дэргэд огтхон ч хөдлөлгүй суугаад шал руу гөлрөн, хааяа их л хүнд маягаар амьсгаа авч байв. Эмс охид огтхон ч чимээ гаргалгүй хана даган сууцгаах агаад хааяа хөгжимчний онц чадварыг бахдан гайхсан мэт бие биеийг сэм харна. Гэрийн эзэн авхай мантгар нүүрээ тэнийлгээд их л жаргалтай инээмсэглэн сууна. Төгөлдөр хуурч дахин алдахаас эмээн Альбертын нүүр өөд үргэлж ширтэн ихэд хичээнгүйлэн дагаж хөгжимдөнө. Бусдаас нэлээдгүй их балгасан нэгэн зочин диван дээр түрүүлгээ харж хэвтээд сэтгэл догдолсон байдлаа ил гаргахгүйг хичээн огт хөдлөлгүй хэвтэж байв. Делесовын сэтгэл ер бусаар уймран хямарч, ямар нэг хүйтэн цагариг толгойг нь нэгэн үе хавчин чангарч нэгэн үе суларч байх шиг түүнд санагдаж байжээ. Толгойн хуйх загатнан, нуруу руу нь хүйт оргиж, дотор нь ямар нэгэн юм дээш хөөрч хоолойг шахаад, хамар тагнайг нарийхан зүүгээр шивж байх шиг болоход хоёр нүдний нулимс аяндаа мэлмэрэн хацрыг даган урсаж байжээ. Аяндаа урсан мэлмэрэх нулимсыг буцаан шингээх буюу арчихыг хичээвч цаанаас нь дахин нулимс мэлмэрэн нүүрийг даган урсаж байжээ. Альбертын хийлийн эгшиг дуун хангинамагц сэтгэл дуртгалын ямархан нэгэн учир шалтгаанаар залуу нас нь өөрийн эрхгүй санагдаад иржээ. Делесов бол тийм чиг залуу биш, аж байдалдаа алжаасан тэнхээ тамираа барсан хүн атал гэнэт арван долоон настай сэхүүн сайхан хөвгүүн, амгалан хэнэггүй, ухаан мэдрэлгүй жаргалтай амьтан болсон шиг санагджээ. Ягаахан тэрлэгтэй зээ дүүдээ анх удаа янаглан дурлаад далдуу модон цэцэрлэгийн дотор анх удаа үгээ хэлсэн нь санаанд нь бууж, санамсаргүй озолдохын халуун элч, тааламжтай явдал бодогдон, тэрхэн үед хүрээлэн байсан орчны ид шид, тайлагдашгүй нууц явдал бүхэн санаанд нь тод бууж иржээ. Тийнхүү өнийн явдлыг нэхэн санахад, мөнөөхөн бүсгүй зээ дүү нь бүтэшгүй аз жаргал байж болно гэдэг бардам итгэл, балар хүслэн, тодгүй найдварын манан дунд тодхон гялбалзана. Тэрхүү өнгөрсөн үеийн үнэлэн бараагүй бүхий л цаг мөч удаа дараагаар нүдний өмнө босож ирэвч жирэлзэн өнгөрөх одоо цагийн утгагүй агшны байдлаар биш, нэгэнт өнгөрсөн цагийн зогсонги, овор ихтэй зэмлэнгүй байдлаар харагдах ажгуу. Делесов тэр бүхнээ шүлтэн санагалзаад уйлж суух нь тэр! Гэхдээ сайнаар ашиглан чадаагүй тэр цаг нэгэнт өнгөрчээ (тэр цаг эгж ирэв гэхэд мөн тийм сайнаар ашиглан чадахгүй биз) гэж бодсондоо уйлсан нь бус, тэр цаг нэгэнт өнгөрчээ, тэр цаг дахин эгж ирэхгүй гэж бодсондоо уйлжээ. Тийнхүү урьдын явдал хар аяндаа санагдах бөгөөд Альбертын хийл ч ганцхан зүйлийг өгүүлж байв. Тэр юу гэж өгүүлэн буй гэвэл, “Бяр чадал, янаг хайр, аз жаргалын цаг үе чиний хувьд нэгэнт өнгөрөн хулжин оджээ. Одоо чамд нулимсаа баран бартал уйлж, тэр цагийн явдлыг уйлан хайлан санасаар үхэх л дээдийн жаргал болжээ” гэж хэлж байв.

	Уянгын хөгжмийн сүүлчийн давтлагын эцсээр Альбертын царай улайж, нүд нь очоор гялбалзан, том том хөлсөн дусал хацрыг нь даган урсвай. Духны нь судас гүрийж, хамаг бие нь улам улам дагжин салганаад цусгүй цайвар уруул нь унжиж, хамаг бие нь жаргал эдлэхийн хөхиүн шуналыг илтгэж авай.

	Альберт арга барсан янзтай бүх биеэр найгалзан, толгой хаялан үсээ гэдрэг болгоод хийлээ буулгаж, цог жавхлан, аз жаргалын бардам инээвхийллээр инээмсэглэн олон бүгдийг хараад толгой гудайлган доор гэгч мэхийн ёслоод уруулаа жимийж, нүдээ онийлгон, өөрөө өөрөөсөө ичих мэт аймсан аймсан харсаар хөлөө солбиулан зөөж ондоо өрөөнд орж явчих нь тэр.

	 

	III

	Хүн бүгд нэг л хачин болж, Альбертыг хөгжимдөж гүйцсэний хойно хачин, үхсэн мэт нам жим болов. Яагаад тийм болов, ямар учиртай юм болов гэдгийг хүн бүхэн хэлэхийг хүсэвч хүн бүхэн хэлж чадахгүй байх шиг. Саруулхан дул-аан өрөө, гял цал болсон эмс охид, цонхоор тусах гэгээ, хөгжмийн эгшгээр урсан ирсэн ариун сэтгэгдэл энэ бүхнээс болов уу? Гэвч энэ бүхэн ямар учиртай болохыг хэн ч хэлэхийг оролдсон нь үгүй. Харин ч бараг цөмөөрөө тэдэнд цоо шинэ юм бодогдуулсан тэр талд бүрэн орж чадахгүйгээ мэдээд дотроо бухимдан байсан биз.

	— Ёстой сайхан хөгжимдөж байна шүү! гэж мөнөөхөн офицер дуугарав.

	— Гайхалтай! гэж Делесов өгүүлээд хацрынхаа нулимсыг сэмхэн арчив.

	— Гэвч ноёд оо, одоо тарах цаг боллоо шүү гэж диван дээр хэвтэж байсан хүн бага зэрэг сэргэж, — Ноёд оо, харин энэ хөгжимчинд шан харамж өгөх хэрэгтэй. Алив бадар цуглуулъя гэлээ.

	Энэхэн үес Альберт ондоо өрөөнд диван дээр толгойн ясан хэдрэг болсон өвдгөө тохойгоор тулаад цамцныхаа хөлс болсон хиртэй ханцуйгаар нүүрээ арчиж, үсээ илж, ганцаар их л жаргалтай инээмсэглэж суувай.

	Хүн хүнээс чамлалтгүй мөнгө цуглаж, Делесов түүнийг аваачиж өгөхөөр оров.

	Түүнээс гадна хөгжим чагнаад ер бусын хүчтэй сэтгэгдэл төрсөн Делесовт ямар ч гэсэн тэр хөгжимчинд тус болъё гэдэг нэгэн санаа төржээ. Гэртээ аваачиж хувцас хунарыг сольж, ямар нэг газар ажилд оруулъя, ер нь тэр бохир балиар байдлаас нь гаргаж өөд татъя гэж боджээ. Делесов дэргэд нь очиж,

	— Та их ядрав уу? гэсэнд цаадах нь зөвхөн инээмсэглэв.

	— Та чинь ёстой авьяастай хүн байна. Та хөгжимд бүр буурь суурьтай суралцан олны өмнө тогломоор юм.

	Альберт сая нойрноос сэрсэн шиг,

	— Жаахан юм балгамаар байна гэв.

	Делесов дарс авчирч өгсөнд хөгжимчин хоёр аяга дүүрэн хийж ихэд шунахай балгалаад,

	— Яасан сайхан дарс вэ! гэв.

	— Гунигт аялгуу гэдэг чинь яасан гоё юм бэ! гэж Делесовын хэлэхэд Альберт,

	—  Нээрэн тийм шүү! гээд инээвхийлэн, — Уучлаарай, таныг ямар хүн болохыг би мэдэхгүй байна. Гүн, ван хүн ч байж болно. Та надад цөөхөн мөнгө зээлдүүлэхгүй юу? гээд жаахан дуугай сууснаа, — Би юу ч үгүй... ядуу хүн. Танд буцааж өгч чадахгүй шүү гэлээ.

	Делесов эвгүйрхэн нүүрээ улайлгаж, мөнөөхөн цуглуулсан мөнгийг яаран өгсөнд Альберт шүүрэн авч,

	— Танд тун их баярлалаа. Одоо тэгвэл хөгжимдье, би танд хэчнээн л бол хэчнээн хамаагүй хөгжимдөж өгье... гээд босож, — Харин юм л балгамаар байна гэж нэмж хэлэв.

	Делесов дахин нэг лонх дарс авчирч өгөөд хажуудаа суухыг урив.

	— Тантай илэн далангүй ярьж байгааг минь уучлаарай. Таны авьяас билгийг би маш их сонирхлоо. Миний бодвол та тийм сайнгүй суудаг хүн юмаа даа? гэж Делесов өгүүлэв.

	Энэхэн үес гэрийн эзэн авхай орж ирсэнд Альберт, Делесов тэр хоёрыг ээлжлэн харж инээмсэглэж байв. Делесов,

	— Би танд тус болъё. Хэрэв та ямар нэгнээр гачигдан явдаг бол хэд хоног манайд очиж суувал би онц баярлах байна. Би бол ганцаар суудаг хүн, танд тус болж болно шүү гэв.

	Альберт хариу үг хэлсэнгүй зөвхөн инээмсэглэж байхад гэрийн эзэн авхай хөндлөнгөөс оролцож,

	— Яагаад та энэ хүнд талархахгүй байна. Мэдээжээр танд их ач тустай юм хэлж байна шүү дээ, энэ хүн гээд Делесовт хандаж, — Харин би энэ хүнийг гэртээ аваач гэж танд хэлмээргүй л байна гэлээ.

	— Танд тун их талархаж байна гэж Альберт хөлстэй нойтон гараар Делесовын гарыг барьж, — Харин одоо жаахан хөгжимдье л дөө гэв.

	Гэтэл зочид цөм тарж явахаар завдан байсан тул Альберт хэчнээн ятгавч цаадуул нь хэдийн үүдний өрөөнд очсон байлаа.

	Альберт гэрийн эзэн авхайд баяртай гээд өргөн хүрээтэй элэгдсэн бүрх малгайгаа тавьж, өвлийн нь ганц хувцас болох зуны хуучин халхгар цуваа өмсөж Делесовын хамт гарав.

	Делесов шинэ танилтайгаа хамт сүйх тэрэгнээ суутал мөнөөхөн хөгжимчнөөс хир хөлс, архины эвгүй муухай үнэр ханхалж байхад Делесов хүүхдийн нялцгар сэтгэл гаргаж, бодлогогүй юм хийв гэж өөрийгөө зэмлэн амаа барьж явжээ. Альберт үргэлж шал балай заваан юм ярих агаад гадаа салхинд гараад гэнэт аягүй муухай согтоход нь Делесовын дотор тавгүй болж, “үүнийг чинь би одоо яадаг билээ?” гэж боджээ.

	Альберт арван таван минут хэр болоод дуугай болж, бүрх малгайгаа хөл доороо унагаж, сүйх тэрэгний буланд шигдэн тачигнатал хурхирах нь тэр. Хөлдүү цасан дээгүүр тэрэгний дугуй жигдхэн чахрах чимээ гарах агаад үүрийн бүдэгхэн гэгээ сүйх тэрэгний хөлдөж цантсан цонхоор үл мэдэг тусна.

	Делесов нөгөө хөгжимчнийг харвал цаадах нь урт биедээ халхгар цув нөмрөөд амьгүй юм шиг хэвтэж байв. Тэрхүү урт гэгчийн биеийн дээр том бараан хамартай толгой бөнжгөнөж байх шиг харагдсан атал нүүрээ ойртуулан шагайж харвал тэр нь нүүр нь ч биш, үс нь тийнхүү сэгсгэнэж байжээ. Толгой нь тэртээ доор санжганаж байв. Делесов мөнөөхөн Альбертын дээрээс бүр тонгойн харвал цэвэрхэн сайхан магнай, тайвнаар жимийсэн уруул нь аанай ер бусын аятайхан харагджээ.

	Шөнө нойргүй хоносон, мөн хөгжим сонссоноос сэтгэл уймран алжаасан Делесов тэрхүү нүүр царайг ажиглан хармагц урьд шөнийн амгалан жаргалтай бодолдоо дахин автагдан, залуу насны нь жаргалтай, уужим ариун сэтгэлтэй явсан цаг нь дахин санагдаж, хөгжимчнийг гэртээ аваачих гэж дэмий хэлэв гэж гэмшиж амаа барихыг болиод энэхэн үес харин ч Альбертыг чин үнэн санаанаас халуунаар хайрлан, түүнд заавал ач тус болно гэж хатуу шийдвэй.

	 

	IV

	Маргааш өглөө нь зарцыгаа сэрээхэд Делесов нүдээ нээж харвал өнөө л хуучин хөшиг, өнөө л хөгшин зарц, ширээнээ буй өнөө л хуучин цаг харагдсанд дотроо эвгүйрхэн гайхсан авч “Би эднээс ондоо юу олж харах гэсэн билээ?” гэж бодов. Гэтэл даруй хөгжимчний хархан нүд, жаргалтай инээвхийлэл санагдаж, мөнөөхөн “Гунигийн аялгуу», урд шөнийн хачин бодол сэтгэлд нь буувай.

	Гэлээ ч хөгжимчнийг гэртээ авчирсан нь сайн болов уу, муу болов уу гэж бодох зав байсангүй. Босон хувцаслаж, өдрийнхөө ажил явдлыг дотроо төлөвлөн нэгэн цаас авч гэрийнхэндээ хэлэх тушаах юмаа бичиж, шинель, гутлынхаа дугтуйг яаран өмсөв. Хоолны тасалгааны үүдээр өнгөрөхдөө шагайн үзвэл Альберт өчигдөр шөнө ухаангүй оруулж хэвтүүлсэн тэр янзаар муухай хиртэй бохир, уранхай цамцтайгаа савхин диван дээр түрүүлгээ харж, өдөн дэрэндээ нүүрээ шигтгээд үхсэн мэт унтаж байв. Энэ нэг л тусгүй юм боллоо гэж Делесовт өөрийн эрхгүй бодогдов. Чингээд зарцдаа,

	— Чи Борюзовскийнд очиж хийл хөгжмөө хоёр хоног өгөөч гэж намайг хэлж байна аа гээд авчирч энэ хүнд өгөөрэй. Сэрэхээр нь кофе цай чанаж өгөөд, миний дотуур хувцас, хуучин дээл хунараас сольж өмсгөөрэй. Ер нь энэ хүнийг аятайхан сайхан байлгаж үзээрэй гэжээ.

	Делесов албанаасаа үдэш оройхон буцаж ирээд Альберт алга байхад ихэд гайхаж.

	— Нөгөө хүн хаана байна? гэв.

	— Үдийн хоол идээд хийл хөгжмийг тань аваад явчихсан. Цаг хэртэй болоод ирнэ гэсэн чинь одоо хүртэл байдаггүй.

	— Ай харла! Захар чи түүнийг яагаад явуулчхав аа? хэмээн Делесов аяархан дуугарав.

	Захар бол Делесовынд найман жил зарагдаж буй бүр Петербургийн зарц хүн билээ. Делесов эхнэргүй, гоонь хүн болохоор санал бодлоо зарцдаа өөрийн эрхгүй итгэн хэлдэг бөгөөд ажил үйлдлийнхээ талаар саналыг нь сонсох дуртай ажгуу,

	Захар цагныхаа шигтгээгээр оролдон байж өгүүлэх нь,

	— Би яаж явуулахгүй байх билээ. Дмитрий Иванович та түүнийг бүү гаргаарай гэсэн бол яах вэ, гэртээ байлгаад байх байлаа. Гэтэл та ганцхан хувцас хунарыг нь сольж өгөөрэй гэсэн шүү дээ.

	— Ай харла гэж! Тэгээд миний эзгүйд тэр юу хийж байв?

	— Ёстой жүжигчин  ГЭЖ хэлж болох хүн юмаа, Дмитрий Иванович минь! Сэрэнгүүтээ надаас чангахан дарс нэхэж балгаад тогооч эхнэр, айлынхантай баахан хөгийн юм ярьсан. Харин зан ааш тун сайтай хүн байна шүү. Намайг цай хоол аваачиж өгөхөд ганцаар идэх гэж ер үгүй, үргэлж намайг суу барь гэж урьж байх юм. Хийл дарахыг нь яана, тийм жүжигчин энэ Излерт ховор доо. Тийм хүнийг гэртээ суулгаж болно доо. “Эх болсон Ижил мөрнийг уруудахуй” гэдэг дуу дарахад нь хөгжим дуугарч байгаа биш, хүн уйлж байх шиг дуугарч байсан даа. Тун сайхан дарсан. Бүх давхрын улс манай үүдэнд цуглаж чагнасан шүү.

	— Тэгээд чи хувцсыг нь сольж өгөв үү?

	— Өгөлгүй яах вэ, таны гэрийн цамцыг өгсөн, би өөрийнхөө пальтог өмсгөсөн. Тийм хүнд тус бололгүй яах вэ, их аятайхан хүн билээ. Таныг ямар зэрэг хэргэмтэй хүн бэ? Дээгүүр танилтай юу? Хэдий хэрийн албат тариачинтай хүн бэ? гэж их асууж байна билээ.

	 За сайн байна. Харин одоо түүнийг эрж олох хэрэгтэй байна. Үүнээс хойш түүнд архи дарс өгч огт болохгүй, тэгвэл муу юм болно шүү.

	— Тэр зөв өө нөгөө манай нярав байсан хүн шиг тун доор орчихсон хүн билээ. Тэр нярав уу... гэхэд нь Делесов архинд орсон нярвынхаа явдлыг сайн мэдэх тул тэр тухай үг яриулсангүй. Делесов зарцаараа ор дэрээ засуулж аваад Альбертыг олж ир гэж явуулав.

	Чингээд орондоо орж, гэрлээ унтраасан боловч нойр хулжиж үргэлж Альбертыг бодож хэвтэв. “Энэ маань миний таньдаг улсад хачин харагдаж болно. Гэхдээ бусдын хувьд ямар нэг тус хийнэ гэдэг ховор хэрэг шүү. Ийм явдал тохиолдож байхад тэнгэрт л залбирах хэрэгтэй. Энэ хүнд ач тус болохын тулд би чадах бүхнээ заавал хийнэ. Энэ хүн бол тийм, галзуу солиотой амьтан биш харин архинд л орсон хүн байж болно. Надаас нэг их гарз гарах нь юу байх вэ дээ, энэ гэрт нэг цатгалан хүн байдаг бол хоёр л болно биз. Одоохондоо манайд сууж байг, тэгсхийгээд ямар нэг газар ажилд оруулах юм уу, концерт тоглуулах болно. Ямар ч гэсэн шавраас татаад гаргая, тэгтэл юу болно доо” гэж Делесов бодож хэвтэв.

	Ингэж бодоод дотор нь “их л маадгар хангалуун болов.

	«Үнэндээ би бол муу хүн биш, огтоос муу хүн биш. Харин ч бусдыг бодвол тун сайн хүн юм даа” гэж тэр бас бодов.

	Делесов хэдийн зүүрмэглэн унтаж байтал хаалга дуугарч, үүдний өрөөнд хөлийн чимээ гарч сэрээв.

	«Энэ хүнтэй нэлээн ширүүхэн байвал дээр байх. Ер нь чангахан шиг л байх ёстой” гэж Делесов бодож зарцыгаа дуудав. Захарыг орж ирмэгц

	— Олж ирэв үү? гэж асуув.

	— Дмитрий Иванович, тэр чинь тун ч хөөрхийлөлтэй амьтан юмаа! гэж Захар өгүүлэн толгойгоо их л учиртай сэгсэрч нүдээ анив.

	— Яаж байна, согтуу байна уу?

	— Тун муу байна.

	— Хийл хөгжмөө авчирсан уу?

	— Авчирсан, гэрийн эзэн авхайд өгсөн.

	— За яах вэ, нааш нь битгий оруулж үзээрэй. Ор засаж унтуул. Маргааш гэрээс гаргаж хэрхэвч болохгүй шүү.

	Гэтэл Захарыг тэндээс гарч завдаагүй байтал Альберт ороод ирэх нь тэр.

	 

	V

	— Та бүр унтах гэж байгаа юм уу? гэж Альберт инээмсэглэн, — Би Анна Ивановнынд байж байгаад ирлээ. Энэ үдшийг хөгжимдөж, инээлдэж, тун ч аятайхан өнгөрөөлөө. Тун аятайхан улс цугласан байна. Харин надад аяга уух юм өгнө үү гээд ширээнээ байсан шилэн савтай ус авч үзээд, — Гэхдээ ус биш шүү гэж нэмж хэлэв.

	Альберт өчигдрийнх шигээ нүд, уруулаараа сайхан инээмсэглэн, дух магнай нь гялалзан их л хөхиүн байх ажээ. Захарын пальто биед нь яг таарч, шөнийн цамцны цардаагүй өндөр цагаахан зах нарийхан урт хүзүүг нь үзэсгэлэнтэй ороогоод царай байдлыг гэнэн бяцхан хүүхэд адил харагдуулна. Альберт дув дуугай Делесовын орон дээр сандайлан, баяр талархалтайгаар инээвхийлэн царай өөд нь харна. Делесов түүний харцыг хараад ялдам сайхан инээмсэглэлд нь сэтгэл татагдан буйгаа дахин мэдрэв. Делесов унтахыг больж. мөнөөхөн чангахан байх гэсэн саналаа хэдийн умартан, харин ч зугаацан цэнгэж, хөгжим чагнаж, Альберттай шөнөжингөө хамаагүй элдвийг ярьж хонох дур нь хүрээд ирвэй. Чингээд зарцаа дуудаж, лонх дарс, цаасан тамхи, хийл хөгжмийг нь аваад ир гэхэд,

	— Тэр чинь сайхан хэрэг байна даа. Одоо эрт байна, жаахан хөгжимдье. Би танд хэчнээн л бол хэчнээн ч хамаагүй хөгжимдөж өгье гаж Альберт хэлэв.

	Захар их л дуртайяа явж лонх дарс, хоёр шилэн аяга, Алыбертын татдаг зөөлөн янжуур, хийл хөгжмийг авчрав. Чингээд эзнийгээ явж унт гэсээр байтал явж унтсангүй, ороомол навчин тамхиа асааж аваад хажуугийн өрөөнд тухлан суужээ.

	Альберт хийлийг авч хөгжимдөхөөр завдтал Делесов

	— Урдаар жаал зугаа юм ярилцвал яасан юм гэв.

	Альберт их л дуулгавартайгаар орон дээр сандайлан дахин баясгалантай инээмсэглэв. Чингэснээ гэнэт духаа алгадан нүүр царайгаа их л соньхон зугаатай болгож.

	— Өө тийм, би танаас нэг юм асуух уу гээд жаахан бодсоноо, — Өчигдөр үдэш тантай хамт явсан тэр ноён өнөөх алдартай Н-ийн хүү мөн биз? гэв.

	— Төрсөн хүү нь мөн гэж Делесов хариулахдаа Альберт түүнийг яагаад сонирхсоны учрыг огтхон ч олсонгүй.

	— Тийм байх аа гэж Альберт сэтгэл дүүрэн инээвхийлээд — Хөдөлж барих нь нэг л язгууртан хүний онцгой шинжтэйг би сая ч ажиглаж байгаад ирлээ. Би язгууртан хүнд дуртай, тэдэнд нэг л яруу сайхан, гоёмсог чанар харагддаг. Харин нөгөө сайхан бүжиглэдэг офицер, тэр бас надад тун аятайхан хүн санагдлаа. Тун наргианч, эрхэм хүн юм. Бодвол мөнөөхөн НН-ын хиа мөн үү? гэхэд Делесов,

	— Аль нь тэр вэ? гэж урдаас нь асуув.

	— Яагаа вэ, бүжиг хийж байгаад надтай мөргөлддөг. Тэр бодвол лав сайн хүн байх ёстой.

	— Үгүй дээ, тэр чинь юм мэдэхгүй нэгэн шалчгар залуу...

	— Пээ, хаанаас даа! Тэр чинь аятайхан, тун аятайхан харагдаад байгаа юм. Тэр чинь бас мундаг хөгжимчин юм билээ. Дуурийн нэг хэсгээс хөгжимд дарж үзүүлсэн юм. Би сүүлийн үес хөгжим тийм сайхан хөгжимддөг хүнийг үзээгүй шүү гэж Альберт их л цухалдан ярив.

	— Тэр хөгжим сайхан дарна аа, гэхдээ би түүний хөгжимдөхөд дургүй юм гэхдээ Делесов уул яриаг гагцхүү хөгжмийн сэдэвт аваачих гэж бодоод, — Тэр чинь сонгодог хөгжим ойлгодоггүй юм. Тэгвэл Донизетти, Беллени бол үнэндээ сайхан хөгжим биш шүү дээ. Та үүнийг лав зөвшөөрнө биз дээ? гэв.

	— Пээ үгүй шүү! гэж Альберт баахан өмөөрөх янзтай дуугарч, — Хуучин хөгжим ч хөгжим, шинэ хөгжим ч хөгжим. Шинэ хөгжимд ч гэсэн ер бусын сайхан юм бий. Жишээ нь, Сомнамбул яагаа вэ?! Ляочийн төгсгөл яагаа вэ?! Бас Choipin!, Роберт яагаа вэ?! Би дандаа боддог юм гээд Альберт бодож байснаа

	— Хэрэв Бетховен амьд байсан бол Сомнамбулыг сонсоод баярлахдаа лав уйлах байсан даа. Гоо сайхан бол хаана ч байна. Би Виардо, Рубинийг энд байхад Сомнамбулыг анх удаа сонссон юм. Тэгэхэд энэ дотор... гээд нүдээ гялбалзуулан, хоёр гараа дэлгэн цээжин дотроосоо ямар нэг юм урж гаргаж байгаа шиг дүр үзүүлээд, — Дахиад жаахан чагнасан бол ч тэсэхийн аргагүй болох байсан даа гэв.

	— Тэгвэл одоо дуурийн ямар сайн дуучин байна гэж Делесовын асуухад,

	— Бозио сайхан, тун сайхан даа. Ер нь ер бусын хачин сайхан дуулдаг жүжигчин! Гэхдээ энд нэг юм хөндөж чаддаггүй гэж эвхийсэн хэнхдэг рүүгээ заагаад, — Дуучин хүнд тачаал байх ёстой, гэтэл тэр эмэгтэйд байдаггүй. Тэр хүүхэн хүнийг баярлуулж чадна, зовж шаналгаж чаддаггүй юм гэв.

	Тэгвэл Лаблаш ямар вэ?

	 — Би түүнийг Парист байхдаа “Севилийн үсчин” дуурьд дуулж байхыг нь сонссон юм аа. Тэгэхэд тэр чинь цорын ганцаар гэгдэж байлаа. Тэр одоо хөгширчээ, жүжигчин байж чадахгүй, хөгширчээ.

	Делесов юм л бол Лаблашийг ярьдаг учраас

	— Юу, юу хөгшин гэж? Ямар ч байлаа гэсэн тэрүүхэндээ нуруутай шүү гэв.

	— Хөгшиндөө яадаг юм гэсэн тань юу гэсэн үг вэ? гэж Альберт эрс эсэргүүцэн, — Тэр чинь хөгшин байх ёсгүй юм. Урлагийн хүн настай байх ёсгүй. Урлагт их олон юм хэрэгтэй, гэхдээ хамгийн гол нь гал дөл! гэж нүдээ гялбалзуулан хоёр гараа дээр гэгч өргөв.

	Үнэхээр хамаг бие нь дотоод сэтгэлийн аймшигтай халуун галаар шатаж байгаа шиг харагдана.

	— Пээ, тэнгэр минь, та Петров гэж уран зураачийг таних уу? гэж Альберт гэнэт асуув.

	— Үгүй, танихгүй гэж Делесовын инээмсэглэхэд Альберт,

	— Би л бол таныг тэр хүнтэй танилцаасай гэж хүсэх байна. Та тэр хүнтэй үг ярилцвал ёстой дотор тань онгойно. Тэр бол мөн урлагийг ёстой мэддэг хүн. Урьд бид Анна Ивановнынд дандаа тааралддаг байсан юм. Гэтэл Анна Ивановна яагаад ч юм түүнд дургүй болчихсон юм. Би таныг тэр хүнтэй танилцаасай гэж туйлаас хүсэх байна. Мөн ч лут авьяастай хүн дээ гэлээ.

	— Тэр чинь зураг зурдаг хүн юм уу?

	— Мэдэхгүй. Миний бодвол үгүй биз. Гэвч тэр чинь академийн зураач байсан юм. Тэрний бодол санааг яана! Заримдаа юм ярих нь тун ч гайхмаар даа. Пээ, Петров гэдэг чинь үнэхээр лут авьяастай хүн, ганцхан айхавтар наршдаг л хүн. Тэр нь л хайран! гэж Альберт инээмсэглэн босож, хийл хөгжим авч хөглөж гарав.

	— Та ойр мөддөө дуурь үзээгүй юу? гэж Делесовын асуухад Альберт эргэн хараад санаа алдав.

	— Хээ, би хөгжимдөж чадашгүй нь гэж толгойгоо тэврэн Делесовын хажууд дахин очиж суугаад, — Би танд ярья гэж бараг шивгэнэн өгүүлэх нь, — Үгүй ээ, би театрт очиж чадахгүй, тэнд хөгжимдөж чадахгүй. Надад юу ч байхгүй, дээл хувцас, орон гэр, хийл хөгжим байхгүй. Тун муухай амьдарч яваа хүн юм би гэж хэдэнтээ давтан өгүүлж.— Би театрт орж яах юм? Ямар хэрэг байна? Хэрэггүй, ай зайлуул “Дон Жуан!” гэж инээмсэглэн толгойгоо шаав.

	Тэгвэл хоёулаа хамт театрт орж юм үзнэ ээ гэж Делесовын хэлэхэд Альберт хариу дуугарсангүй босон харайж хийлээ шүүрэн авч “Дон Жуаны” нэгдүгээр бүлгийн төгсгөлийн үзэгдлийн хэсгийг хөгжимдөж, дуурийн гол сэдвийг үгээр тайлбарлан ярив.

	Амь тавьж буй усан цэргийн даргын дуу хоолойг үзүүлэн хөгжимдөхөд Делесовын толгойтой үс босох шиг болов.

	Гэтэл Альберт,

	— Би одоо хөгжимдөж чадашгүй, архи их уужээ гээд хийлээ хурааж, ширээнээ очиж аяга дүүрэн дарс хийж, ганц мөсөн хөнтөрч орхиод бас л Делесовын орон дээр сандайлан суув.

	Делесов тувт Альбертын нүдийг харж байв. Түүнийг хааяа инээмсэглэхэд Делесов мөн инээвхийлж байв. Хоёулаа үг дуугүй суувч тэдний харц, тэдний инээмсэглэл тэдний хайрын сэтгэлийг улам бүр бадрааж байлаа. Делесов энэ хүнийг улам бүр хайрлан, нэгэн тодгүй баяр баясал амсаж байжээ.

	— Та эмст дурлаж явав уу? гэж Делесов гэнэт асуув.

	Альберт нэг хэдий хормын төдий бодолд орж, царайд нь гунигт инээмсэглэл тодрон, Делесовын дээрээс “бүр бөхийж, нүдийг нь эгц ширтэн,

	— Та яагаад надаас тийм юм асуув? гэж шивгэнээд, — Гэвч би танд хамаг юмаа ярья, та надад нэг л аятайхан санагдаад байна гэж... ийш тийш эргэн хараад, — Би танд худал хэлэхгүй, уг болсон явдлыг танд цугийг нь ярья. Эхнээс нь ярья гэхдээ нүдээ хачин зэрлэг мэт болгоод, — Би бол ухаан бодлогоор дорой хүн юм. Анна Ивановна лав ярьсан биз. Анна Ивановна хүн болгонд намайг галзуу солиотой амьтан гэж ярьдаг. Тэр нь шал худал! Тоглоом наадам болгож тэгж ярьж байгаа юм, тэрнээс биш Анна Ивановна сайн эхнэр л дээ. Гэвч би бол тийм чиг цоо эрүүл хүн биш юм гэв.

	Тэгснээ дахин дуугай болж, нүдээ том болгоод харанхуй хаалга тийш ширтэж,

	— Та намайг эмст дурлаж явсан уу гэж асуув уу? Дурлаж явсан удаа бий гэж шивгэнэн өгүүлж хөмсгөө өргөөд, — Тэр явдал бол өнийн юм. Тэгэхэд би театрт ажилтай байлаа. Би дуурийн хөгжимд хоёрдугаар хийлээр тоглодог байсан, тэр минь театрын зүүн талын бичигтэй лоожид дандаа сууж ший үздэг байсан юм хэмээгээд Альберт босож, Делесовын чихэнд тонгойгоод

	— Тэр авхайн нэрийг хэлэх ямар хэрэг байна. Та түүнийг лав танина, түүнийг хүн болгон таньдаг. Би үг дуугардаггүй зөвхөн ширтдэг байсан. Би бол нэг ядуу жүжигчин, тэр бол язгууртан гаралтай хатагтай гэдгийг би мэддэг байлаа. Тун сайн мэддэг байлаа. Би түүнийг зөвхөн ширтэхээс биш юу ч бодож санадаггүй байсан юм гэв.

	Алыберт нэгийг санаж ядсан шиг бодож, Тэр явдал хэрхэн ургасныг би санахгүй байна. Намайг нэг удаа хийлээр дагаж хоршин хөгжимдөнө үү гэж дуудсан юм сан. Гэтэл би гэдэг чинь нэг ядуу жүжигчин шүү дээ! гэж толгой сэгсрэн инээмсэглэж, — Гэвч тэр явдлыг би ярьж чадахгүй нь, чадашгүй нь гээд толгойгоо тэврэн, — Тэгэхэд би хэчнээн жаргалтай байсан гэж санана аа! гэв.

	— Та тэр хатагтайнд үргэлж очдог байсан юм уу? гэж Делесовын асуухад

	— Ганцхан удаа, ердөө ганцхан удаа... тэгээд миний л буруу болсон юм даа. Би солиорчихсон юм аа. Би бол ядуу жүжигчин, тэр бол язгууртан хатагтай. Би тэр хүнд юу ч хэлэх ёсгүй байсан даа. Гэтэл би солиорчихсон юм. Би шал тэнэг балай юм хийчихсэн хүн. Тэгээд хамаг явдал эцэс болох нь тэр. Тэр хатагтайг театрт ирэхэд нь зүгээр л ширтдэгээрээ ширтэж байсан бол дээр юм сан даа гэж хожим Петров зөв хэлсэн юм шүү... гэв.

	— Тэгээд та яачихсан юм? гэхэд Альберт

	— Пээ, болиорой, болиорой, би үүнийг ярьж чадахгүй гэж хоёр гараар нүүрийг даран хэсэг дуугай суугаад,

	— Би театр дээрээ хожимдож ирлээ. Тэр үдэш Петров бид хоёр баахан балгаж, би сэтгэл жигтэй догдолсон байлаа. Тэр хатагтай өнөө л лоождоо нэг генералтай суугаад үг ярьж байна. Тэр хэн гэдэг генерал болохыг би мэдэхгүй. Хатагтай лоожийн хамгийн захад хашлага дээр гараа тавиад сууж байсан юм. Тэр цагаан хувцас өмсөөд хүзүүндээ сувд зүүсэн |байсан. Хатагтай өнөө генералтай үг ярих хоорондуураа намайг харж байлаа. Намайг хоёр ч удаа харсан. Үс гэзгээ ингэсхийгээд самнасан байсан. Тэгэхэд би хөгжимдсөн ч үгүй, аргил бүрээний хажууд зогсоод хатагтайг ширтэж байлаа. Тэгэхэд л надад анх удаа хачин аймаар санагдаад явчихсан юм. Хатагтай генерал өөдөө харж инээмсэглээд намайг харав. Хатагтай намайг л ярьж байна даа гэж би бодсон. Тэгээд л нэг мэдэх нь ээ би хөгжимчдийн дундаас гарч өнөө лоожид очиж, хатагтайн гарыг эндээс нь бариад зогсож байсан. Юу болж байгаа нь тэр вэ? гэж дуугүй болов.

	— Сэргэлэн л дүрслэн бодож гэж Делесовын хэлэхэд.

	— Тийм биш, тийм биш! Би ярьж чадахгүй байна гэж Альберт нүүрээ үрчийлгэж, — Би тэгэхэд ч үгээгүй ядуу явсан. Гэр орон ч байсангүй, театрт очиж тоглоод шөнө заримдаа тэндээ унтдаг байлаа гэв.

	— Яаж? Театрт, тэр харанхуй хоосон танхимд уу?

	— Ай даа! Би тэр зэргийн юмнаас айдаггүй хүн. Улс амьтан цөм тарж явахтай зэрэг би өнөө хатагтайн суудаг лоожид очиж унтдаг байлаа. Тэр бол миний ганц баяр баясгалан билээ. Тэнд шөнийг ямар сайхан өнгөрүүлдэг байсан гэж санана! Зөвхөн нэг удаа миний оёг аанай эхэлсэн юм. Би шөнө олон юм боддог байсан, одоо түүнийгээ танд ярьж чадахгүй байна... гээд Альбертын  сөрт нь бууж, Делесовыг хараад, ямар вэ дээ? гэж асуув.

	— Хачин юм гэж Делесовын хэлэхэд,

	— Үгүй, байзнаарай, байзнаарай! гэж Альберт Делесовын чихэнд шивгэнэн өгүүлсэн нь, — Би хатагтайн гарыг үнсэж, хажууд нь зогсоод уйлсан. Би тэр хатагтайтай их юм ярьсан яруухан үнэрийг нь анирлаж, дуу хоолойг нь сонссон. Хатагтай нэг шөнө надад их юм ярьсан юм сан. Тэгээд би хийл хөгжмөө авч намуухан сайхан дарсан юм сан. Би тэгэхэд тун сайхан хөгжимдсөн дөө. Гэвч нэг л аймшигтай байсан шүү. Би тийм элдвийн дэмий юмнаас айдаггүй, итгэдэггүй ч гэсэн нэг л аймшигтай хар толгойгоо бодохоос нэг л аймшигтай болоод ирсэн юм. Бядуухан ухаанаа бодохоос л аймшигтай болж байв. Миний толгой дотор нэг л хачин юм ороод ирэх шиг санагдсан юм. Уг нь гайгүй ч байж болно биз дээ? Та юу гэж бодож байна? гэв.

	Хоёулаа хэдэн минут таг дуугай суутал Альберт

	 

	Und wenn die wolken sie verniillen

	Die Sonne bleibtdoch exig klar2 

	 

	гэж дуулаад сэмхэн инээмсэглэн 

	— Энэ үнэн биш үү? гэв.

	 

	Ich auch habe gelabt und genossen 

	 

	гэснээ

	— Ай даа, Пстров хашир байсан бол үүнийг ганд хэчнээн учиртай сайхан ярих байсан бол гэхэд нь Делесов сайх хөгжимчний сэтгэл булгилан, царай хувирсныг дуугай харж дотроо айж байлаа.

	— Та “Юристен Вальцер” гэдэг ая мэдэх үү? гэж Альберт гэнэт дуу алдан, хариу хэлэхийг ч хүлээлгүй ухасхийн босож хийл хөгжим авч нэгэн хөгжилтэй зугаатай вальс тоглов. Энэхэн үес Альберт бүхнийг умартан, ард нь бүхэл бүтэн чуулга тоглож байгаа шиг хавтай инээмсэглэн найгалзаж, хөлөө зөөж тавьж байгаад үнэхээр гайхалтай сайхан хөгжимдөв. Чингээд уг аялгууг хөгжимдөж дуусаад хийлээр даллан байж,

	— Ээ дээ, наргина даа! гэв.

	Нэг хэсэг дуугай сууснаа,

	— Би явлаа. Та хамт явахгүй юу? гэхэд Делесов гайхаж,

	— Хаашаа? гэхэд

	— Хоёулаа Анна Ивановнынд дахин очъё. Тэнд улс шуугилдаж, хөгжим хангинаад мөн ч зугаатай сайхан байна билээ дээ

	Делесов анхандаа золтой зөвшөөрч орхисонгүй. Гэвч гэнэт сэхээ авч Альбертыг явж хэрэггүй гэж ятгав.

	— Би түр хэдэн минут яваад ирмээр байна санж.

	— Явж хэрэггүй ээ!

	Альберт санаа алдаж, хийлээ хойш тавиад,

	— Эндээ л байх хэрэг үү? гэж хоосон ширээ рүү харж, сайхан нойрсоорой гээд гарч явав.

	Делесов хонх цохиж зарцаа дуудаад,

	— Ноён Альбертыг надаас асуулгүйгээр хааш нь ч гаргаж болохгүй шүү гэж чанд захив.

	 

	VI

	Маргааш нь баярын сайн өдөр байв. Делесов өглөө босоод зочдын өрөөнд кофе цай ууж, ном уншиж суув. Альберт хажуугийн өрөөнд үхсэн мэт унтаж байлаа.

	Захар хоолны өрөө рүү сэмхэн шагайж

	— Дмитрий Иванович аа, өнөөх чинь нүцгэн, диван дээр унтаж байна. Юм дэвсэхгүй гээд болоогүй юмаа тэнгэр минь. Жаахан хүүхэд шиг, ёстой л нэг жүжигчин юмаа гэжээ.

	Арван хоёр цагт сая Альбертын өрөөнд янцаглах, ханиалгах чимээ гарав.

	Захар дахин тийш ороход гэрийн эзэн чагнавал Захарын ялдамхан дуу, Альбертын царай алдангуй сулхан дуу гарна. Захарыг тэндээс гарч ирэхэд,

	— За цаадах чинь яаж байна? гэвэл,

	— Дмитрий Иванович минь, цаадах чинь бүр гуньхарч орхиж. Гар нүүрээ ч угаахгүй гэнэ. Нэг л барайсан царайтай юм дандаа л балгах юм байна уу гэж нэхээд байна гэв.

	— Архи дарс өгч болохгүй. Нэгэнт л үгүй гэснээс хойш тэсвэртэй л байх хэрэгтэй гэж Делесов хэлэв.

	Чингээд дарс өгч болохгүй шүү гэж дахин тушаагаад номоо барьж авсан боловч Альбертын буй өрөө рүү өөрийн эрхгүй үргэлж чих тавьсаар авай. Гэтэл тэндээс хөлийн чимээ эс гарах бөгөөд зөвхөн хааяа их л доороос бөглүү ханиалгаж, нулимах чимээ гарна. Хоёр цаг өнгөрөв. Делесов хувцаслаж гадагш гарахаар явахдаа Альбертын өрөө рүү шагайвал Альберт цонхны дэргэд гараа дэрлээд огт хөдлөлгүй сууж байжээ. Түүний эргэн харахыг үзвэл царай нь шарлангуй үрчгэр, зөвхөн уйтгартайгаар үл барам тун ч ёозгүй золгүй харагджээ. Делесовыг хараад мэндлэх маягаар инээмсэглэх гэж оролдохыг үзвэл царай нь улам ч гунигтай болно. Ер яг уйлах гэж байсан шиг харагдав. Арайхийн босож мэхийн ёслоод,

	—  Арга байвал ганцхан жүнз зүгээр жирийн архи өгөөч дээ. Бие тун муу байна гэж их л царай алдангуй гуйх нь тэр.

	— Архиар яах юм, кофе цай уувал бие сэргэж чангарна. Би танд тэгж л зөвлөмөөр байна гаж Делесовын хэлэхэд Альбертын царай өнөө хүүхдийнх шиг уулгар гэнэн байдлаа алдаж, цонх тийш их л хүйтэн, уруу царайтай харж доошоо суув.

	— Эсвэл та хоол идэхгүй юу? гэсэнд,

	— Үгүй баярлалаа. Би юм идэх дургүй байна гэв.

	— Хэрэв та хөгжим тоглох гэвэл надад ямар ч садаа болохгүй шүү гэж Делесов хийл хуурыг ширээнээ авчирч тавихад Альберт жигших мэт харж,

	— Үгүй, бие их муу байна. Хөгжим дарж чадашгүй гэж хуурыг цааш түлхжээ.

	Түүнээс цааш юу ч дуугарсангүй. Биеэ гайгүй болгож бай, үдэш хоёулаа театрт очиж юм үзье гэж Делесовын хэлэхэд зөвхөн толгой дохин ёслох авч огтхон ч дуу эс гарав. Делесов гадагш гарч хэд хэдэн айлаар орж, хоол идээд үдэш шийний өмнө хувцсаа солих, хөгжимчин юу хийж буйг мэдэхээр гэртээ харив. Альберт үүдний харанхуй өрөөнд шанаагаа тулан, зууханд бадран буй гал ширтэн суув. Гар нүүрээ сайхан угааж, үс зүсээ самнаад цэвэрхэн хувцас өмссөн боловч хамаг бие нь сул, нүдний нь харц үхсэн мэт гөлийгөөд өглөөнийхөөс бүр ч тэнхээ тамир тасарчээ.

	— Ноён Альберт та хоол идэв үү? гэж Делесовын асуухад үг дуугарсангүй зөвхөн толгой дохиод Делесовоос айсан мэт хальт харснаа уруу харав.

	Делесов ч нэг л аягүй болов.

	— Би таны талаар захирал даргад ярилаа. Хэрэв та л хүний үг дуулах юм бол таныг ажилд дуртайяа авна гэж байна билээ хэмээн Делесов мөн уруу харж хэлэв. Альберт,

	— Баярлалаа, гэвч би хөгжим тоглож чадахгүй л дээ гэж амандаа үглээд өрөөндөө орж хаалгыг маш сэмээрхэн хаав.

	Нэг хэдий болоод хаалганы бариулыг мөн туйлын сэмхэн эргүүлж нээгээд мөнөөхөн хийлээ барин гарч ирээд Делесовыг их л хорсолтой, зэвүүнээр хальт харж хуурыг сандал дээр тавьж дуугай эргэн гарав.

	Делесов аргаа барж дал мөрөө хавчин инээвхийлж, “Би ондоо яах юм бэ? Ямар миний буруу юм уу даа?” гэж дотроо бодов.

	Шөнө орой болсон хойно Делесов харьж ирээд хамгийн түрүүнд,

	— За хөгжимчин яаж байна? гэж Захараас асуусанд,

	— Муу байна. Үргэлж хангинатал санаа алдаж, ханиалгаж үг ч дуугарахгүй боллоо. Харин архи өгөөч гэж дөрөв таван удаа нэхсэн, би нэг хийж өгсөн дөө. Тэгэхгүй бол Дмитрий Иванович минь, энэ хүнийг хэцүүдүүлэх нь байна шүү. Өнөө манай нярав байсан хүн шиг...

	— Хөгжим тоглосон уу?

	— Хүний урамд гар, ч хүрээгүй. Би хоёр ч дахин хөгжмийг нь аваачиж өгөхөд сэмхэн буцааж авчраад тавьчхаад байсан гэж Захар инээмсэглэн, — Жаахан балгах юм өгөхгүй юу? гэв.

	— Өгөхгүй ээ, юу болохыг нэг хоёр хоног харъя. Тэр одоо юу хийж байна?

	— Зочдын өрөөнд цоожтой байгаа.

	Делесов ажлынхаа тасалгаанд орж хэдэн франц ном, Евангелийн герман хэлний судар авчирч,

	— Үүнийг маргааш өрөөнд нь оруулж тавиарай. Тэгээд сайн харж байгаарай, гаргаж явуулж болохгүй шүү гэжээ.

	Маргааш өглөө нь Захар эзэндээ өнөө хөгжимчин маань шөнө огтхон ч унтсангүй, өрөө тасалгаагаар холхиж, зуушны өрөөнд орж шүүгээ, үүдийг нээх гэж оролдсон. Би л харин сайтар түгжиж цоожилсон болохоор онгойлгож чадсангүй. Тэгээд би шөнө унтсан хүн болоод чагнахад Альберт харанхуйд ганцаараа юм ярьж гараа сарвалзуулж байсан гэж мэдүүлэв.

	Альберт өдөр ирэх тусам улам гунигтай, улам дуугай болов. Делесовыг хараад айж байх шиг санагдах агаад Делесовтой харц тулгармагц царай нь хачин өвчтэй юм шиг болчихдог болвай. Ном ч уншсангүй, хөгжим ч тоглосонгүй, тэр ч байтугай хүн юм асуухад ч дуугарахгүй болох нь тэр.

	Хөгжимчнийг тэднийд ирж гурав хоносны хойно Делесов нэг өдөр маш орой ихэд алжаан, сэтгэл тавгүй ирэв. Туйлын хялбар амархан юм шиг санагдаж байсан нэг ажлыг өдөржин хөөцөлдөөд хэчнээн хичээл тавьсан авч огт бүтээж чадсангүй. Юм заримдаа тийм байдаг болой. Түүнээс гадна нэг клубт очиж хөзөр тоглож мөрий алдаад бүр ч сэтгэл тавгүй харьжээ. Альбертын тун ч уйтгар гунигтай байгааг Захар урдаас нь ярихад Делесов,

	— За яавал яаг! Манайд байж миний үгэнд орох юм уу, үгүй юу гэдгийг маргааш заавал мэдье. Тэгээд дургүй бол яая гэхэв, хэрэггүй. Би чадах бүхнээ л хийсэн гэв.

	Чингээд бодсон нь, “Хүнд тус болно гэдэг хэцүү юм байдаг юм байна. Би энэ бохир амьтныг гэртээ байлгаж, төлөөнөөс нь улсаас ичиж зовж, өглөөд танихгүй хүн гэртээ оруулан уулзаж чадахгүй болоод бас энэ хүний төлөө хөөцөлдөж, гүйж байхад энэ хүн би бах таваа хангах гэж торон дотор хорьчхоод байгаа юм шиг намайг аягүй хортой муухай харах юм. Хамгийн гол нь өөрөө өөрийн тулд ганц алхам ч хийхийг хүсэхгүй хүн юм даа. Ер тэд цөм тийм байдаг. («Цөм” гэдэг нь ер »нь хүмүүст, ялангуяа манай хүнтэй ажил төрлийн холбоотой улсад хандуулан боджээ). Одоо энэ хүнийг яах вэ? Юу бодож, юунд гуниглана вэ? Завхай самуун явдлаас нь суга татан гаргав гэж гуниглана уу? Бусдад доромжлуулж явах сан гэж гуниглана уу? Ядуу гуйлгачин байдлаас нь аварлаа гэж гуниглана уу? Ер нь их доор ороод ариун шударга амьдралыг үзэж чадахгүй болсон хүн бололтой...».

	«Ер нь хүүхэд адил гэнэн уулгар юм хийж байна даа би. Би өөрийгөө аргалж ядаж байж бусдыг засаж залруулдаг ч яамай даа” гэж Делесов бас бодоод Альбертыг даруй гаргаж явуулъя гэж шийдсэнээ бодож маргааш болтол хойшлуулъя гэж үзэв.

	Гэтэл шөнө унтаж байтал үүдний өрөөнд ширээ сандал унагалан, хүний хөлийн чимээ гарч чанга чанга үг ярилцахад Делесов сэрээд гэрэл барьж гайхан чагнавал,

	— Байз л даа, би ядахдаа Дмитрий Ивановичид хэлье гэж Захар дуугарах сонстов. Альберт ихэд уурссан янзтай утга учиргүй юм үглэж байхад нь Делесов ухасхийн босож лаагаа барьсаар үүдний өрөөнд очвол Захар дотуур хувцастайгаа үүд хөндөлдөн зогсож, Альберт мөнөөхөн бүрх малгайгаа тавьж, өнөө зуны халхгар цуваа өмсчхөөд Захарыг үүднээс зайлуулах гэж түлхлэн уйлагнасан дуугаар,

	— Та намайг эндээс явуулахгүй гэх эрх байхгүй. Би чинь биеийн байцаалтай хун. Танайхнаас юу ч аваагүй. Нэгжээд үз л дээ. Би цагдаагийн даргад очих минь гэж хашхирч байв.

	Захар нуруугаараа үүд даран зогссон хэвээр эзэндээ хандаж,

	— Дмитрий Иванович хараач! Энэ чинь шөнө босож миний пальтоны хармаанаас түлхүүр олж аваад галуун хүзүүт шилэн сав дүүрэн амтат архи уучихсан байхгүй юу. Тэгж болдог юм уу? Тэгээд одоо явна гэнээ. Таныг тушаагаагүй цагт би үүнийг яасан ч явуулахгүй гэв.

	Альберт Делесовыг хараад улам уурсан Захар руу давшлан,

	— Хэн ч намайг барьж чадахгүй. Тийм эрх байхгүй шүү! гэж улам чанга бархирав.

	— Захар чи хойшоо болоод өг гээд Делесов Альбертад хандаж, — Би таныг барьж байхыг хүсэхгүй байна, чадах ч үгүй. Гэхдээ та маргааш өглөө яв гэж танд зөвлөе — Намайг хэн ч хорьж чадахгүй. Би цагдаагийн даргад очлоо! гэж Альберт бархирч байхдаа Делесовыг огтхон ч харалгүй гагцхүү Захар руу дайрч давшилж байв. Тэгснээ гэнэт. — Амь авраарай гэж галзуу юм шиг бархирав.

	— Та юунд ингэж бархирна вэ? Таныг барьсан хүн алга гээд Захар үүдээ нээв. Альберт бархирахыг больж, “Чадсангүй шив! Намайг үхүүлэх гэсэн биз. Тэгэхгүй ээ хөө!” гэж амандаа үглэн гадуур шаахайгаа углаад баяртай ч гэсэнгүй, ямар нэг ойлгогдохгүй үг амандаа үглэсээр гарав. Захар дэн барьж хашааны хаалга хүртэл гаргаж өгөн буцаад

	— Ай тэнгэр минь, Дмитрий Иванович! Сүйд болох шахлаа шүү! Одоо мөнгөө шалгаж үзвэл таарна гэв. 

	Делесов зөвхөн толгой сэгсэрч юу ч хэлсэнгүй. Хөгжимчинтэй хамт өнгөрүүлсэн анхны хоёр үдшийн явдал санаанд тод буужээ. Бас түүний буруугаар Альберт тэднийд хэдэн хоног хэрхэн уйтгарлан шаналж суусныг санав. Тэр хачин хүнийг анх харангуут гайхах, хайрлах, шаналах сэтгэл зэрэг төрснийг санаж Альбертыг ихэд өрөвдөж байв. “Одоо тэр мөнгө ч үгүй, дулаан хувцас ч үгүй... шөнө ганцаар юу болдог бол?!” гэж Захарыг хойноос нь илгээх гэсэн авч нэгэнт хожимдсон байлаа.

	— Гадаа хүйтэн байна уу?

	— Жигтэйхэн хүйтэн байна. Дмитрий Иванович аа, түлээ нэмж авахгүй бол хавар хүргэхгүй нь байна гэж танд илтгэхээ мартсан байна шүү.. гэхэд

	— Түлээ хүрнэ гэж чи юунд хэлсэн юм бэ? гэв.

	 

	VII

	Гадаа үнэхээр хүйтэн байвч Альберт. архи хэрүүл хоёрт халамцаад огтхон ч мэдэхгүй явав.

	Альберт гадаа гудамжнаа гараад эргэн харж, хоёр гараа их л баяр баясгалантай үрэв. Гудамжнаа эзгүй хоосон боловч дэнлүүний урт эгнээ улайран гэрэлтэж, тэнгэр цэлмэг, од мичид гялалзана. Альберт мөнөөхөн Делесовын байшингийн гэрэлтэй цонхыг харж, “Юу гэнээ?” гэж нэг хашхираад цувны хормойг сөхөж өмднийхөө хармаанд гараа хийж цааш гудамж даган их л хүнд маягаар энд тэнд гишгэлэн явав. Хөл ходоод нь их хүндэрсэн мэт санагдан, толгой нь шуугьж ямархан нэгэн үл үзэгдэгч хүчин хоёр тийш нь айхавтар чангааж гуйвуулах авч Анна Ивановнагийнхыг чиглэн алхсаар байв. Толгойд нь хачин, утга холбогдолгүй бодол орж, Захартай сая хэрэлдсэн нь бодогдоно. Яагаад ч юм тэнгис далай бодогдон, Орост галт онгоцоор анх ирсэн нь санагдав. Нэг мухлагийн хажуугаар гарахад тэр мухлагт нэг найзтайгаа өнгөрүүлсэн жаргалтай шөнө санаанд нь оржээ. Гэнэт сэтгэлд нь нэгэн Сайхан танил аялгуу орж иртэл театрт өнгөрүүлсэн нэгэн аймшигт шөнө санаанд нь буужээ. Олон дурсамж бодол сэтгэлд нь маш тод буух тул нүдээ аниад үзэхэд түүний үйлдсэн буюу бодсон алин нь илүү үнэн бодитой болохыг олж мэдэхгүй явжээ. Тэр хэрхэн хөл солбин гуйвж, хажуугийн хана туурга мөргөн, хэрхэн эргэн тойрныг харж нэг гудамжнаас нөгөө рүү орж яваагаа мэдэхгүй явав. Гагцхүү дурсах бодол санаа хэрхэн гайхмаар түргэн түргэн солигдож, сэтгэл нь будилан яваагаа мэдэж байжээ.

	Бага тэнгисийн гудамжаар орж явснаа таварцаглан унавай. Агшин зуур сэхээ авч харвал өмнө нь нэгэн асар том, тансаг байшин харагдсанд тийш чиглэн явав. Тэнгэрт од ч үгүй, гэгээ ч үгүй, сар ч үгүй, мөнөөхөн дэнлүүний гэрэл ч эс харагдав. Гэвч юм бүхэн тодхон үзэгдэх мэт авай. Гудамжны адагт сүндэрлэн харагдах сайх байшингийн цонх гэгээтэй харагдах авч тэрхүү цонхны гэгээ, гэрлийн ойлго адил дайвалзан байжээ. Тэрхүү байшин улам бүр ойртон, улам бүр тод болж ирвэй. Гэтэл, Альбертыг нэгэн өргөн хаалгаар ормогц мөнөөхөн гэрэл гэгээ алга болж, их танхимын дотор таг харанхуй. Харанхуй танхимын дотор хүний хөлийн жигд чимээ тодхон сонстох агаад ямар нэг сүүдэр дайвалзан, Альбертыг ойртох тусам улам холдож байх шиг “Би энэ байшинд орох ямар хэрэг байна?” гэж Альберт бодсон боловч ямар нэгэн давж дийлшгүй их хүчин түүнийг их танхимын тэртээ булан тийш чангаасаар... Тэнд нэгэн индэр харагдах агаад ямар нэг жижигхэн хүмүүс түүнийг тойроод дув дуугай зогсоно. “Энэ хэн үг хэлэх гэж байгаа юм бэ?” гэж Альберт асуув. Гэтэл хэн ч хариу дуугарсангүй, харин нэг хүн индэр тийш заав. Индэр дээр эрээн халаадтай, сэгсгэр үстэй өндөр туранхай хүн зогсож байжээ. Тэр хүнийг өөрийн найз Петров мөн гэж Альберт даруй танив. “Петров энд байдаг ямар хачин юм бэ?” гэж Альберт бодож байна. Петров хэн нэгнийг зааж, “Тийм биш ээ, нөхөд өө! Та нар өөрсдийн дотор амьдарч байсан тэр хүнийг ойлгосонгүй, огтхон ч ойлгосонгүй дээ. Тэр чинь наймааны жүжигчин биш, зүгээр нэг хөгжимдөгч биш, галзуу солиотой хүн ч биш, тийм завхарсан хүн ч биш. Тэр чинь та нарын ажиглалгүй, үнэлэн  үзэлгүй байсаар байгаад сөнөөж орхисон суут хүн, хөгжмийн агуу их суут хүн юм” гэж ярихад найз нь хэний тухай ярьж буйг Альберт даруй мэдсэн боловч найзыгаа ичээхийг хүссэнгүй тул даруу зан гаргаж тонгойн зогсов.

	— “Тэр хүн бид бүхний тахин шүтдэг ариун галд сүрэл адил шатан өнгөрөв. Гэвч тэр хүн тэнгэрээс түүнд заяасан бүхнийг хийж гүйцэтгэсээн. Эл учир түүнийг агуу их хүн гэж нэрлэх ёстой. Та нар тэр хүнийг жигшиж, зовоож, доромжилж болно оо, гэвч тэр хүн бол та бүгдээс хэмжээгүй дээгүүр байсан, одоо ч байна, байх ч болно гэж Петров дуу хоолойгоо улам чангалан, — Тэр чинь аз жаргалтай хүн, сайн хүн. Тэр чинь хүн болгоныг адилхан хайрладаг буюу жигшин үздэг хүн, тэр хамаагүй. Тэр бол гагцхүү бурхнаас өөрт заяасан тэрхүү зүйлд л зүтгэдэг хүн юм. Тэр хүн бол энэ дэлхийн ганц зайлшгүй, буян хишиг болох зөвхөн гоо сайханд л дуртай хүн. За, тэр чинь ийм л хүн дээ! Тэгэхээр та нар цөм тэргүүнээ гудайлган тэр хүний өмнө бишрэн сөгдөгтүн! гэв.

	Гэтэл танхимын нөгөө булангаас ондоо хүний дуу гарч намуухан өгүүлэх нь. “Би тэр хүний чинь өмнө өвдөг сөгдөхийг хүсэхгүй байна” гэхэд нь энэ Делесовын дуу мөн байна гэж Альберт даруй танив. Делесовын цааш нь хэлэх нь, “Тэр чинь юугаараа агуу юм бэ? Бид түүний өмнө сөгдөх ямар хэрэг байна? Тэр чинь биеэ ариун шударга авч явсан юм гэж үү? Тэр чинь хүнээс мөнгө зээлдээд буцааж өгдөггүйг бид ямар мэдэхгүй гэж үү? Нөхрийнхөө хийл хөгжмийг аваачиж бусдад дэнчин тавьж байсныг бид ямар мэдэхгүй гэж үү?.. («Ай тэнгэр! Энэ чинь миний явдлыг цугийг нь мэддэг байна шүү!” гэж Альберт бодож тэргүүнээ улам гудайлгав). Тэр чинь гагцхүү мөнгө зоосноос болж, хамгийн өчүүхэн хүмүүст долигонож явдгийг бид ямар мэдэхгүй гэж үү? Түүнийг театраас хэрхэн хөөгдсөнийг бид ямар мэдэхгүй гэж үү? Анна Ивановна түүнийг цагдаагийн газар хүргүүлэх гэж байсныг бид мэдэхгүй гэж үү? («Ээ тэнгэр! Энэ цөм үнэн шүү. Гэвч чи миний оронд яваад үз л дээ. Би яагаад тийм явдал үйлдэв ээ гэдгийг тэгвэл чи ганцаар мэдэх болно” гэж Альберт бодож байна аа).

	Гэтэл Петровын дуу дахин гарч,

	—  Та нар больцгоо, ичицгээ! Та нар тэр хүнийг зэмлэх ямар эрх байна? Та нар тэр хүний амьдралаар амьдарч үзсэн юм уу? Та нар тэр хүний сэтгэлийн хөдлөлийг амсаж үзсэн юм уу? («Зөв дөө, зөв” гэж Альберт шивгэнэж байна аа). Урлаг гэдэг бол хүний агуу хүчин чадлын хамгийн дээд зэргийн үзэгдэл мөн. Урлаг цөөн хэдэн хүнийг тодруулан гаргаж, толгой эргэм өндөрт мандуулдаг юм. Тэгэхээр тэр хүн эрүүл саруул байхад бэрхтэй байдаг. Урлагт бусад аливаа тэмцлийн нэгэн адил бүхий л чадлаараа зүтгээд зорилгодоо хүрэлгүй сөнөдөг тийм баатар байдаг” гээд Петров дуугай болоход Альберт сая тэргүүнээ өргөж, “Зөв, зөв!” гэж чанга хашхирсан боловч дуу хоолой нь гарсангүй.

	— Энэ явдал танд хамаагүй гэж зураач Петров түүнд хандаж өгүүлээд, — Та нар тэр хүнийг жигш, доромжил хамаагүй, тэр хүн чинь бид нараас хамаагүй илүү сайн, аз жаргалтай хүн гэв.

	Альберт энэ үгийг сонсоод сэтгэл амарч тэссэнгүй босож найз дээрээ очиж түүнийг үнсэх гэсэнд Петров,

	— Хойшоо бай, би чамайг танихгүй. Явдаг замаараа л яв, тэрнээс биш чи хүрч чадахгүй... гэжээ.

	— Харав уу, согтуу амьтныг, чи хүрэхгүй шүү!... гэж замын уулзварын цагдаагийн бүхээгээс бархирах дуу гарав.

	— Альберт зогсож, хамаг бие хөвчлөн гуйвахгүйг хичээн нэгэн нарийхан гудамж руу ороож оров.

	Анна Ивановнагийнх хэдэн алхам газар харагдана. Байшингийн үүдний пингийн гэрэл гадаа хашаанаа цасан дээр тусах агаад хашааны явган хаалганы дэргэд чарга, сүйх тэрэг зогсож байна.

	Альберт бээрсэн гараар шатны хайснаас шүүрэн барьж шатаар өгсөж хонхыг цохив.

	Хаалганы шагайвч нүхээр шивэгчин эмэгтэйн нойрмог нүүр цухуйж Альбертыг их л ууртай харж, “Болохгүй, хүн битгий оруул!” гэсэн гээд үүдний шагайвчийг тасхийтэл хаав. Хөгжмийн эгшиг, эмсийн дуу хоолой гадаа шатан дээр хүртэл дуулдана. Альберт шалан дээр сууж, толгойгоор хана түшээд нүдээ анив. Гэтэл агшин зуур учир утга нь олдохгүй атал, үзвэл ойр дотнын олон хүн гэнэт гарч ирээд түүнийг тойрон хүрээлж, өөрсдийн долгилох давалгаанд оруулан, нэг тийш сэтгэлээ дураар бэлчээх сайхан газар руу аваад явах нь тэр. “Үнэхээр тэр хамгийн сайн, хамгийн жаргалтай хүн дээ!” гэж Альберт дотроо өөрийн эрхгүй дахин бодов. Хаалганы цаанаас полька бүжгийн хөгжим сонсогдоно. Тэр хөгжим ч бас, тэр үнэхээр хамгийн сайн, хамгийн жаргалтай хүн шүү гэж хэлж байна. Ойрхон нэгэн сүмийн мөргөлийн хонх хангинан тэр хонхон дуу мөн л тийм ээ, тэр үнэхээр хамгийн сайн, хамгийн жаргалтай хүн гэж хэлж байна. “Гэвч дахин өнөөх танхимд оръё. Петров надад их юм ярих ёстой!” гэж Альберт бодож байна. Гэтэл танхимд хэн ч алга, өнөө зураач Петровын оронд Альберт өөрөө мөнөөхөн индэр дээр гарч зогсоод саяхан тэнд үг хэлж байсан улсын үгийг тэр өөрөө хийл хөгжимд дарж байх юм: Гэтэл тэр хийл нь нэн хачин, дан шилээр хийсэн байх юм. Тийм сайхан хуурыг хоёр гараар тэврэхээс ондоо арга байхгүй. Альберт хуурыг элгэндээ аяархан наалдуулан сайхан эгшиг дуу хангинуулав. Тэр эгшиг дуу бол урд Альбертын хэзээ ч олж сонсоогүй энхрий сайхан эгшиг байжээ. Шилэн хийлээ элгэндээ хэдий чинээ чанга наалдуулах тусам Альбертын сэтгэл төдий чинээн баяртай жаргалтай болж хуурын эгшиг хэдий чинээ чангарах тусам мөнөөхөн олон сүүдэр улам ихээр үймэлдэн, танхимын туурганд тунгалаг гэгээ тусна. Гэтэл шилэн хийлээ хэмхэлчихгүйн тулд нэн ч болгоомжтой тоглох хэрэгтэй байлаа. Альберт ч шилэн хийлээ нэн ч болгоомжтой, нэн ч сайхан дарж байв. Дахин хэн ч хэзээ ч олж  сонсохгүй тийм хөг аялгуу гаргаж байв. Гэтэл алсад бүдэгхэн хангинах ондоо дуу сэтгэлийг нь татах тул сүүлдээ Альберт алжааж эхлэв. Тэр дуу бол сүмийн хонхон дуу байлаа. Тэр хонхон дуу алсад, өндөрт хүнгэнэн, “Тэр хүн та нарт хайран санагдаж байгаа биз. Та нар түүнийг жигшиж л бай, цаадах чинь хамгийн сайн, хамгийн аз жаргалтай хүн. Энэ шилэн хөгжмөөр дахин хэн ч хэзээ ч дуу тоглохгүй шүү” гэж өгүүлж байна.

	Энэ хэдэн үг, гэнэт нэн ухаантай, шударга, шинэ үг шиг санагдана. Альберт хөгжим тоглохыг больж, байрнаас хөдлөхгүйг хичээн тэнгэр өөд харж гар өргөв. Тэгж зогсоход тун ч сайхан, тун ч жаргалтай бодогдох ажгуу. Танхимын дотор нэг ч хүн байхгүй атал Альберт мөнөөхөн индэр дээр цээжээ түрж, тэргүүнээ бардам дээгүүр өргөөд хүн бүгдэд харагдахаар зогсож байв. Гэтэл хэн нэгний гар дал мөрөнд нь аяархан хүрэв. Эргэн харвал бүдэг бадгийн дунд нэгэн эмэгтэй зогсож байжээ. Тэр эмэгтэй Альбертыг их л гуниглан харж толгой сэгсэрч байна. Тэр танхимд шал дэмий юм үйлдэж байгаагаа Альберт даруй ойлгож ичиж эхлэв. “Хаашаа явж байна?” гэж сайх эмэгтэйгээс асуулаа. Тэр эмэгтэй түүнийг бас л ихэд удаан ширтэж байснаа тэргүүнээ гунигтай гудайлгав. Гэтэл тэр хүүхэн мөнөөхөн Альбертын дурласан хүүхэн ёсоороо мөн байв. Өнөө л цагаахан хувцастайгаа, тарган цагаахан хүзүүндээ сувдан хэлхээ зүүжээ. Үзэсгэлэнт сайхан гар нь тохойгоо өнгөртөл ил гарчээ. Тэр хүүхэн Альбертын гараас хөтлөн танхимаас гарахаар явав. “Гардаг хаалга тэр талд бий” гэж Альберт өгүүлсэн боловч хүүхэн хариу хэлсэнгүй инээмсэглэн танхимаас хөтлөн гаргав. Альберт танхимаас гартал сар харагдав, ус харагдав. Гэтэл ердийн байдаг шиг ус доор, сар дээр биш хоёулаа нэгэн доор нийлээд цагаан хүрээ татаж байх юм. Ус сар хоёр дээр, доор хажууд, тэр хоёрын эргэн тойрон хаана л бол хамт нэг доор байх юм. Альберт тэрхүү сар , ус руу хүүхний хамт үсрэн ороод одоо хорвоод хамгийн хайртай хүнээ тэвэрч болно гэж ойлгож байна. Чингээд өнөө хүүхнийг тэвэрч тэсэшгүй их жаргалыг эдлээд “Би зүүдэлж байгаа биш үү?” гэж өөрөөсөө асуув. Гэгэл үгүй ээ! Энэ бол яах аргагүй үнэн, үнэнээс илүү үнэн байлаа. Энэ бол үнэн ба дуртгал байлаа. Тэрхэн мөчид эдлэн буй үгээр өгүүлж баршгүй жаргал нь нэгэнт өнгөрч дахин хэзээ ч эгж ирэхгүй юм шиг түүнд санагдав. “Би яагаад уйлж байна вэ?” гэж өнөө хүүхнээс асуув. Хүүхэн дуугарсангүй, түүнийг их л гунигтайгаар харав. Тэр хүүхэн юу хэлэх гэж тийнхүү харсныг Альберт ухаж мэдэж байна. Чингээд, “Би амьд байхад юу гэсэн үг вэ” гэв. Хүүхэн хариу дуугарсангүй огт хөдлөлгүй өмнөхийгөө ширтэнэ. “Яасан айхавтар юм бэ! Би амьд байна гэдгээ энэ хүүхэнд яаж учирлан хэлэх билээ?!” гэж Альберт бодоод. “Тэнгэр минь! Би амьд байна шүү дээ. Намайг ойлгооч!” гэж шивгэнэв.

	Хэн нэгний дуу гарч, “Энэ хүн хамгийн сайн, хамгийн жаргалтай хүн дээ!” гэв. Гэтэл Альбертыг ямар нэг юм айхавтар хүчтэй дарна. Түүний тэврэлт, сар, ус юм уу аль эсвэл нулимс алин болохыг Альберт ялгаж мэдэхгүй байвч одоо хамаг юм эцэс төгсгөл болох нь гэдгийг хэлж чадахгүй нь гэдгээ мэдэрч байв.

	Анна Ивановнагийнхаас гарсан хоёр зочин босгон дээр хөндлөн тэрийн ойчсон Альберт дээр таварцагласнаа сая үзэж, нэг нь буцаж ороод гэрийн эзэн авхайг дуудаж,

	— Энэ чинь ямар муухай юм бэ Та Энэ хүнийг осгоож алах нь байна шүү дээ гэхэд гэрийн эзэн авхай,

	— Пээ, энэ чинь Альберт манайд ирсэн юм байна шүү дээ. Хүүе Аннушка, энийг өрөөнд оруулж хэвтүүл гэв

	Ухаан мэдээгүй Альбертыг өргөж дотогш оруулахад

	— Би амьд байна, намайг яах гэж оршуулах гээд байгаа юм бэ? гэж амандаа үглэсээр авай.

	 

	1858 оны 2-р сарын 28

	 


“Л. Н. ТОЛСТОЙ : “ӨГҮҮЛЛЭГҮҮД” (1982) номын Гарчиг

	 

	АЛЬБЕРТ 

	С. Бадраагийн орчуулга

	 

	УУЛГАЛСАН НЬ (Сайн дурын цэргийн яриа)

	Ц. Шүгэрийн орчуулга

	 

	ЯАЛАА ГЭЖ ЭНЭ ВЭ?

	Ш. Доржготовын орчуулга

	 

	МОД БЭЛДСЭН НЬ (Юнкерийн  яриа)

	С. Жадамбын орчуулга

	 

	МАРКЕРИЙН ТЭМДЭГЛЭЛ

	С. Жадамбын орчуулга

	 

	 


“Л. Н. ТОЛСТОЙ : “ӨГҮҮЛЛЭГҮҮД” (1982) номын Хэвлэн нийтлэлийн мэдээлэл

	 

	С1      

	Т 476

	 

	VII— 3

	278— 80

	 

	Л. Н. ТОЛСТОЙ

	 

	ӨГҮҮЛЛЭГҮҮД

	 

	Редактор Б. Пүрэвбаатар

	 

	Улсын Хэвлэлийн газар 

	Улаанбаатар 1982

	 

	Уран сайхны редактор Д. Сандагдорж

	Зураач П. Төмөрпүрэв

	Техник редактор М, Бүжингаа

	Хянагч Г. Алтанцэцэг, Д. Наранцэцэг

	 

	Өрөлтөд 1982— 3— 27

	Хэвлэлтэд 1982— 9— 6

	 

	Цаасны хэмжээ 70x90/32

	Хэвлэсэн тоо 8000

	X. н. х. 7,90 

	Т. х. 6,63 

	ХГ № 275/81

	Зах № 104.

	Үнэ 4 тө 30 мө

	 

	Улсын Хэвлэлийн газар,

	Улаанбаатар Элдэв-Очирын гудамж,

	 

	Сүхбаатарын нэрэмжит Хэвлэлийн комбинат, 

	Улаанбаатар, Сүхбаатарын талбай. 2

	 

	
Заметки

		[←1]
	 Ге-дурын гунигт аялгуу




	[←2]
	 Үүл нарыг халхлавч, үүрдийн гэгээ нь хэвээрээ
Би ч бас амьдарч ч, жаргаж ч явсан шүү (герман)




cover.jpeg
J1.H. TOJICTOU

AJIbBEPT





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





